
Watter verskil maak dit om in God te glo wanneer jy  in elk geval 

moeilike tye gaan beleef? 
 

Mense mag vra  "Watter verskil maak dit om in God te glo wanneer jy in alle geval deur 

moeilike tye gaan?” Hierdie is ‘n relevante vraag waaroor baie mense wonder. Ek het tydens 

die pandemie van 2020, weer daaroor nagedink.   Ons maak in krisistye ‘n waardeoordeel oor 

dit wat ons sien, hoor en beleef, maar dit is nie noodwendig hoe God   dink oor  dit wat in ons 

wêreld gebeur nie. Alle mense selfs gelowiges  verloor hulle werke, word siek en staan 

geliefdes aan die dood af! Wat is die punt daarvan om te glo as jou geloof jou nie op een of 

ander manier beskerm nie? As jy glo dat God magtig genoeg is om enige ramp wat oor jou pad 

kom te stop of te verander en Hy kies tog om dit nie te doen nie, hoe kan jou geloof oorleef?" 

Ek ken mense wat opgehou het om te glo omdat hulle nie hierdie vrae bevredigend kon 

beantwoord nie. Asaf, die Levitiese koorleier in die tyd van Dawid en Salomo het self gewonder 

oor sy swaarkry en op ‘n stadium gedink dit maak nie regtig saak of jy ‘n gelowige is of nie. Hy 

het egter ‘n verassing gekry toe God aan hom, die einde van mense wat God nie ken nie wys: 

“...totdat ek ingegaan het in die heiligdom van God, en die uiteinde gesien het van die 

goddeloses” (Psalm.73:17, NLV). Die les is:  Moenie  oordeel op dit wat jy in ‘n oomblik sien, 

hoor en beleef nie, soek na God se perspektief in die Bybel. Dit is een van die lewenslesse wat 

ek in my relatiewe kort bestaan beleef het. Wat vir my die grootste krisis oomblikke van my 

lewe was het God ten goed gebruik .Wanneer ons na God se perspektief in die Bybel soek is 

‘n goeie plek om te begin Paulus, die apostel wat meer as 40% van die Nuwe Testament 

geskrywe het, wat baie ervaring het ten opsigte van lyding. In sy brief aan die gelowiges in 

Rome raak hy aan vyf belangrike waarhede.  

 

1. Geloof in God maak Christene nie immuun teen die storms  van lewe in die wêreld 

nie! Een van die belangrike waarhede in die Skrif is dat die wêreld nie tans werk soos 

God dit ontwerp het nie. God het die wêreld en alles wat Hy geskape het  “goed” 

gemaak en dit so genoem.1 Mense se rebellie teen God in Genesis 3 en in elke 

daaropvolgende geslag het ons gevonnis om in 'n wêreld te leef wat gekenmerk word 

 
1 Gen. 1:4, 10, 12, 18, 21, 31   



deur siekte, dood, probleme en natuurrampe.2 Paulus, skrywe in Romeine 8:22 dat die 

wêreld onderhewig is aan frustrasie en kreun onder die las van gebrokenheid met ‘n 

verwagting dat God dit eendag sal regstel (Rom.8:21). Die werklikheid is dat ons op 

aarde leef, nie in die hemel nie. As ons die hemel hier op aarde verwag, sal ons baie 

teleurgesteld wees en ons vuiste gereeld  vir God bal wanneer ons moeilike tye beleef. 

Hoewel God soms wonderbaarlik namens sy mense ingryp, gebeur dit nie altyd soos 

wat ons dit wil hê of verwag nie. Sy doel is nie noodwendig ons doel nie.  

2. Geloof in God gee aan gelowiges vertroue dat Hy saam met hulle  is  ten spyte van 

hulle omstandighede. Die werklikheid is dat geen moeilike tye gelowiges  van God se 

liefde kan skei nie:  “Want ek is versekerd dat geen dood of lewe of engele of owerhede 

of magte of teenwoordige of toekomende dinge of hoogte of diepte of enige ander 

skepsel ons sal kan skei van die liefde van God wat daar in Christus Jesus, onse Here, is 

nie”  (Rom.8:38-39). In die moeilikste en uitdagendste tye kan gelowiges op God se 

teenwoordigheid staat maak.3 

3. Die waarheid wat gelowiges aanbetref is: Dat God volledig aan hulle  kant is. Ons is 

geneig om God se getrouheid te meet en te evalueer aan of Hy ons gebede verhoor of 

nie. Die Bybel leer ons egter dat God reeds bewys het dat Hy getrou is:  “Hy wat selfs 

sy eie Seun nie gespaar het nie, maar Hom vir ons almal oorgegee het, hoe sal Hy nie 

saam met Hom ons ook alles genadiglik skenk nie?” (Rom.8:32). Daarom kan ons met 

vertroue verklaar “As God vír ons is, wie kan teen ons wees?” (Rom.8:31). 

4. Die versekering dat God in staat is om hulle  te verlos of te help  oorkom.  Baie keer 

wanneer mense swaarkry ervaar, word hulle vernietig deur 'n gevoel dat wat met hulle 

gebeur het, sinneloos en onherstelbaar skadelik is. Christene glo egter die 

teenoorgestelde:  “En ons weet dat God alles ten goede laat saamwerk vir hulle wat 

Hom liefhet, hulle wat geroep is volgens sy doel vir hulle lewe” (Rom. 8:28, NLV). 

5. Geloof in God gee aan  Christene perspektief en hoop. Paulus verseker gelowiges  dat 

hulle  huidige ervaring van pyn en hartseer op geen manier kan vergelyk met God se 

einddoel van hul lewe nie: “Ek weet vir seker dat ons huidige lyding hoegenaamd nie 

vergelyk kan word met die heerlikheid waarmee God ons gaan verras nie” (Rom.8:18). 

 

 
2 Gen.3-11 
3 Ps.23:4 



 

Wanneer ons weer aan die vraag dink “Watter verskil maak dit om in God te glo wanneer jy  

in elk geval moeilike tye gaan beleef?" is die antwoord duidelik! Al die verskil in die lewe! 

Mense wat God vertrou het ‘n goddelike perspektief en hoop, ‘n vertroue dat God saam met 

hulle  in moeilike tye is,  dat God volledig aan hulle kant is, geen moeilike tye hulle  van God 

se liefde kan skei nie en dat God ‘n goeie eindbestemming vir hulle lewens het ten spyte van 

wat hulle deurgaan. Die omgekeerde is ook waar vir mense wat nie in God glo nie.  Hulle het ‘n 

naturalistiese perspektief wat hopeloos is en menslike lewe sinneloos maak.  Daar is geen God 

wat die mens ondersteun en begelei nie, die mens is op hulleself aangewese en alleen in 

moeilike tye en sonder ‘n eindbestemming. Hierdie is ‘n definisie van hopeloosheid. Vir die 

gelowige is God ‘n  toevlug en ons krag; “...in nood is Hy gereed om te help. Daarom sal ons 

nie bang wees nie, al bewe die aarde,  al verskuif die berge diep in die see; al bruis en skuim 

die waters, al skud die berge as die waters styg! …As die dag breek, sal God kom help... Die 

Here, die Almagtige, is by ons...” (Ps.46:2-8, NLV).  

